
   

 

Umtalsverður bati á vinnumarkaði á nýliðnu ári 

Aðstæður á vinnumarkaði bötnuðu verulega á nýliðnu ári og mældist 

atvinnuleysi að jafnaði 5,4% eða rúmu prósentustigi lægra en árið á 

undan samkvæmt vinnumarkaðsrannsókn Hagstofunnar og vekur bati yfir 

vetrarmánuðina sérstaka athygli. Óvíst er þó hversu mikið rými sé fyrir 

áframhaldandi lækkun á atvinnuleysi en útlit er fyrir að staða ákveðinna 

hópa, t.d. langtímaatvinnulausra, verði áfram erfið. Sé litið yfir þróun 

milli ára má sjá að batinn hefur fremur komið fram í fjölgun starfandi og 

auknum vinnutíma heldur en lægra atvinnuleysi. Þannig  fækkaði 

atvinnulausum lítið milli ára en að jafnaði voru hátt í þúsund færri 

einstaklingar í atvinnuleit í hverjum mánuði á síðasta ári en árið 2012 eða 

að meðaltali um tíu þúsund í hverjum mánuði. Karlmenn eru í meirihluta 

atvinnulausra en þróun kynjanna hefur verið svipuð á árinu, 

atvinnulausum fækkar af báðum kynjum og mældist atvinnuleysi 5,7% 

hjá körlum, en  5,1% hjá konum. Sé litið á aldurshópa er atvinnuleysi 

ungmenna enn töluvert hátt, eða tæplega 11%, en fer þó lækkandi milli 

ára.  

Sé horft yfir alla landshluta er atvinnuleysi sem fyrr að mestu bundið við 

Höfuðborgarsvæðið og Suðurnes en um 80% atvinnulausra eru búsettir á 

þeim svæðum. Þróunin hefur þó verið jákvæð en atvinnulausum fækkaði 

um tæpan þriðjung á Suðurnesjum á síðasta ári og um fjórðung á 

Höfuðborgarsvæðinu samkvæmt skráningu Vinnumálastofnunnar.  

Ólíklegt er að stytting bótaréttar hafi skipt sköpun í þeirri þróun þar sem 

hún er einnig sýnileg í vinnumarkaðsrannsókn Hagstofunnar en þar má 

sjá að dregið hefur úr atvinnuleysi hjá flestum hópum þ.á.m þeim sem 

hafa verið án atvinnu lengur en eitt ár. Gæti þetta verið vísbending um að 

úrræði beint að þessum hópum hafi heppnast en á síðasta ári var 

vinnumarkaðsúrræðið Liðsstyrkur sett í gang. Með Liðsstyrk varð til 

hvati fyrir atvinnurekendur að ráða langtímaatvinnulausa en þegar mest 

var voru á áttunda hundrað einstaklingar virkir í átakinu.  

Umsvif í hagkerfinu jukust yfir sumarmánuðina en atvinnulausir voru 

fæstir í júlímánuði, alls 6.900 talsins, en höfðu verið flestir 14.100 í maí 

og var þessi þróun að mestu í takt við hefðbundna árstíðarsveiflu þegar 

umsvif aukast tímabundið og atvinnulausum fækkar. Sé horft yfir fjölda á 

vinnumarkaði og fjölda starfandi var aukningin á síðasta ári aftur á móti 

langt umfram það sem útskýra má með hefðbundinni árstíðarsveiflu. 

Þannig fjölgaði starfandi einstaklingum um fimm þúsund yfir 

sumarmánuðina á síðasta ári og sé litið yfir árið í heild sinni voru um 

5500 fleiri einstaklingar starfandi árið 2013 en árið 2012. 

Fjölgun ferðamanna hefur óneitanlega reynst þar björg í bú en 

atvinnulausum hefur fækkað í verslun, gistingu og flutningastarfsemi. 

Batamerki er þó að finna mun víðar en í greinum tengdum ferðaþjónustu 

en yfir sumarið fækkaði meðal annars atvinnulausum mikið í greinum 

tengdum mannvirkjagerð.  

Þróun síðasta árs gefur því tilefni til nokkurrar bjartsýni þar sem útlit er 

fyrir að tímabil fækkunar vinnutíma, fjölgunar utan vinnumarkaðar og 

stöðnunar í starfafjölda hafi loks tekið enda. Þannig má sjá að fjölgun 

starfandi hefur að mestu verið bundin við einstaklinga í fullu starfi sem er 

viðsnúningur frá þeirri þróun sem átti sér stað stuttu eftir hrun þegar 

einstaklingum í hlutastarfi fjölgaði á meðan fækkaði í fullu starfi. Margt 

bendir því til þess að vinnumarkaður þróist í átt að jafnvægi en leita þarf 

aftur til ársins 2008 til að finna meiri fjölda starfandi og fleiri á 

vinnumarkaði.  

Efnahagshrunið fól í sér stórt áfall á vinnumarkað víða um lönd og þrátt 

fyrir bata gætir þar enn töluverðra áhrifa. Í mörgum löndum hefur borið á 

áhyggjum um misræmi á vinnumarkaði en það felur í sér að framboð 

vinnuafls sé ekki fært um að fullnægja eftirspurn fyrirtækja eftir 

starfsfólki. Misræmið getur verið landfræðilegt, þannig að framboð 

vinnuafls í einum landshluta sé lítið þannig að fyrirtæki getur átt erfitt 

með að finna starfsfólk eða hæfni í einum landshluta á meðan sami 

starfskraftur getur verið laus í öðrum landshluta. Misræmið getur einnig 

verið milli atvinnugreina, eiginleika og hæfni en í kjölfar 

efnahagshrunsins bar á slíku. Störfum fækkaði t.d. vegna samdráttar 

innan ákveðinna atvinnugreinum á borð við mannvirkjagerð og 

fjármálastarfsemi á meðan störfum fjölgaði í öðrum greinum. Svokölluð 

Beveridge kúrfa getur gefið vísbendingar um misræmi og skilvirkni 

vinnumarkaðar við pörun atvinnuleitenda við atvinnurekendur. Kúrfan 

sýnir samband atvinnuleysis (framboðs vinnuafls) og lausra starfa 

(eftirspurn vinnuafls) en að öðru óbreyttu ætti hærra hlutfall lausra starfa 

tákna lægra atvinnuleysi og öfugt.  

Kúrfuna má sjá á meðfylgjandi mynd, en úr henni má lesa fjölda lausra 

starfa á lóðrétta ásnum og atvinnuleysi á lárétta. Fyrsta athugun er á 

öðrum ársfjórðungi 2003 og lesa má þróunina með því að elta svörtu 

línuna þar til hún endar á þriðja ársfjórðungi 2013.  



   

 

 
Heimild: Vinnumálastofnun 

Sambandið getur hliðrast, og ef hliðrunin er upp á við og til hægri táknar 

það að þrátt fyrir að auglýstum störfum fjölgi sé atvinnuleysi nú hærra en 

áður. Slík hliðrun út á við var sýnileg á Beveridge kúrfunni fljótlega eftir 

hrun þegar atvinnuleysi hækkaði verulega miðað við hlutfall laust starfa. 

Hliðrunin hefur gengið hratt til baka þannig að atvinnuleysi í dag skýrist 

af litilli eftirspurn eftir vinnuafli og litlu framboði lausra starfa. Tveir 

hópar sitja þó á eftir þegar litið er á hraða batans en það eru 

langtímaatvinnulausir og háskólamenntaðir. Langtímaatvinnuleysi var 

nær óþekkt fyrir hrun og atvinnuleysi lítið hjá háskólamenntuðum en á 

skömmum tíma hefur sú staða gjörbreyst. Það sem gæti skýrt breytta 

stöðu háskólamenntaðra er líklega bati og vöxtur þeirra greina sem sækja 

í menntað vinnuafl muni koma síðar fram en í öðrum greinum. Þetta sést 

meðal annars á því að hlutfall atvinnulausra með háskólamenntun hefur 

aldrei verið hærra og virðast þeir ekki hafa notið þess uppgangs sem 

sýnilegur er í ferðaþjónustu og tengdum greinum.  

Heimild: Vinnumálastofnun 

Staða langtímaatvinnulausra er litlu betri en líkt og sést á myndinni hér að 

framan en á árunum fyrir hrun var langtímaatvinnuleysi að mestu ónæmt 

fyrir breytingum á framboði starfa. Eftir hrun hefur langtímaatvinnuleysi 

aftur á móti umtalsvert hærra miðað framboð lausra starfa og gæti gefið 

til kynna erfiðari stöðu langtímaatvinnulausra og vakið upp áhyggjur um 

hvort sá hópur eigi erfiðara með að komast aftur til starfa. 

Beveridge kúrfa: Háskólamenntaðir 

Beveridge kúrfa: Langtímaatvinnulausir 


